
ТЫПАЛОГIЯ СЛУЦКIХ ПАЯСОЎ

Слуцкая мануфактура кунтушовых паясоў i яе вырабы займаюць

асаблiвае месца ў гiсторыi шаўкаткацтва Рэчы Паспалiтай. У адрозненне

ад iншых фабрык мастацкiх тканiн краiны, што спецыялiзавалiся на вы-

творчасцi ўзорыстых паясоў па ўзору ўсходнiх (у Станiславе, Бродах,

Корцы, Куткоры, Бучачы, Гродне, Ружанах, Паставах, Кракаве, Варшаве,

Лiпкаве, Кабылцы, Сакалове, Гданьску i др.), менавiта ў Слуцку былi не

толькi дасканала засвоены, але творча i вiртуозна пераасэнсаваны трады-

цыi арыентальнага мастацкага тэкстылю, i на iх аснове створаны ад-

метны, мастацка самабытны стыль вырабаў, якi арганiчна злучыў

усходнiя, заходнееўрапейскiя i ўласна беларускiя элементы.

Гэта стала магчымым дзякуючы высокапрафесiйнай арганiзацыi

творчага i вытворчага працэсу на мануфактуры, якой кiравалi таленавiтыя

армянскiя мастакi-тэкстыльшчыкi i тэхнолагi: у 1760–1770-х гг. – Аванэс

Маджаранц (iмя якога ў Беларусi было адаптавана i трансфармавалася ў

Яна Маджарскага), а ў 1780-х – 1807 гг. – Лявон Маджарскi, сын Яна.

Дакладнае месца нараджэння Аванэса Маджаранца не вядома. Па-

водле адной з iснуючых версiй, гэта Стамбул1, паводле другой – нейкая

армянская калонiя Семiграддзя – Трансiльванii2. Армянiнам венгерскага

паходжання быў бацька Маджарскага – Нум (Нума, Нумовiч), што, як

бачна, адлюстравалася ў прозвiшчы майстра: венгр – мадзьяр – Маджа-

ранц; армянкай была i яго мацi Луцыя. Есць звесткi пра знаходжанне

Маджарскага ў турэцкай няволi, i пра тое, што ў Стамбул ен трапiў у

якасцi палоннага (што верагодна, калi майстр нарадзiўся ў Трансiльванii).

Па меркаваннi некаторых даследчыкаў, у Стамбуле ён мог атрымаць або

ўдасканалiць атрыманую раней адукацыю i навыкi майстра-тэкстыль-

шчыка, працуючы на адной з армянскiх ткацкiх мануфактур3. У 1750-х гг.

Маджарскi пераязджае ў Рэч Паспалiтую i ўладкоўваецца працаваць на

мануфактуру кунтушовых паясоў у Станiславе (зараз Iвана-Франкоўск,

Украiна), дзе паказвае сябе не толькi высокапрафесiйным, але i вельмi

таленавiтым майстрам. У 1757 г. беларускiя ткачы Томаш Хаецкi i Ян Га-

доўскi, адасланыя князем Мiхаiлам Казiмiрам Радзiвiлам (1702–1762) у

Станiслаў на навучанне, а магчыма, i з патаемнай “дыпламатычнай” мiсiяй

пераманiць да радзiвiлаўскага двара ў Нясвiжы квалiфiкаваных усход-

нiх майстроў4, здатных узначалiць княжаскую ткацкую майстэрню, знаё-

мяцца з Маджарскiм, i дакладаюць князю пра яго таленты i натуральнае

жаданне знайсцi iм лепшае прымяненне. Мiхаiл Казiмiр Радзiвiл запрашае

Маджарскага ў свае ўладаннi, на нясвiжскую мануфактуру паясоў.
24 студзеня 1758 г. ў нясвiжскiм замку памiж князем Радзiвiлам i

Янам Маджарскiм была падпiсана дамова, паводле якой Маджарскi –
“персiдскай, турэцкай, кiтайскай, рознай матэрыi i работы майстр” аба-
вязваўся “ад даты гэтага кантракта” вырабляць “усялякiя матэрыi, як на-
прыклад: макаты, дываны, паясы… з кветкамi, асобамi, цыфрамi золатам,
срэбрам i шоўкам паводле паданага эскiзу” i навучаць радзiвiлаўскiх тка-
чоў (“хлопцаў”) “гэтай персiдскай рабоце”. Князь, у сваю чаргу, паста-
наўляў майстру “штотыдневую пенсiю па адным залатым дукаце, якi
своечасова выплочвацца павiнен” i даваў дазвол “калi не будзе ставаць
казённай працы… для свайго пажытку i выгады са сваiх матэрыялаў цi
паясы, цi iншае ягонае мастацтва рабiць i прадаваць”5.

Дзякуючы намаганням Маджарскага радзiвiлаўская мануфактура ў
Нясвiжы пачала ператварацца ў адно з вядучых прадпрыемстваў Рэчы
Паспалiтай па вытворчасцi кунтушовых паясоў. Ужо за першыя чатыры
гады працы майстра, майстэрня была цалкам рэарганiзавана, а яе пра-
дукцыя стала заваёўваць усе больш шырокую вядомасць сярод шляхты.

У маi 1761 г. Маджарскi разам з двума працаўнiкамi мануфактуры,

“вучнем Янам Слiвiнскiм i парабкам Янам Змачынскiм”6, патаемна пакi-

даюць Нясвiж, прыхапiўшы з сабою два пояса. Князь пасылае за iмi ў па-

гоню. У Бродах уцекачы былi высачаны i злоўлены. Падданых Радзiвiла

арыштавалi i разам з паясамi вярнулi князю. З Маджарскiм аб вяртаннi ў

Нясвiж паспрабавалi “лагодна дамовiцца”, бо ў кантракце 1758 г. не быў

абгавораны тэрмiн яго дзеяння, а ў такiм выпадку дамова звычайна не

доўжылася больш чым тры гады. Мiхаiл Казiмiр Радзiвiл быў зацiкаўле-

ны у майстры, у далейшым супрацоўнiцтве з iм. А паколькi свой учынак

Маджарскi патлумачыў тугой па сямʼi, якая засталася ў Стамбуле, то, па

загаду князя i пры дапамозе львоўскага купца-армянiна Рыгора Нiкаро-

вiча, з Асманскай iмперыi на Беларусь была перавезена сям`я Маджар-

скага – жонка i сын Лявон7.

У 1760 г. Мiхаiл Казiмiр Радзiвiл атрымаў у спадчыну ад свайго заў-

часна памерлага малодшага брата – князя Геранiма Фларыяна Радзiвiла

(1715–1760) – слуцкiя землi. Сярод маёмасцi, што перайшла да Мiхаiла

Казiмiра была i слуцкая майстэрня паясоў. Князь вырашае аб’яднаць няс-

вiжскае i слуцкае прадпрыемствы ў адно, змясцiўшы iх у Слуцку, што i

было зроблена прыкладна ў 1762 г.8 З гэтага моманту распачалася гiсторыя

знакамiтай слуцкай мануфактуры па вытворчасцi кунтушовых паясоў.

У сярэдзiне 1770-х гг. наступны гаспадар фабрыкi князь Караль

Станiслаў Радзiвiл (1734–1790) перадаў мануфактуру ў арэнду Маджар-

скаму. 20 мая 1776 г. галоўны камiсар радзiвiлаўскiх уладанняў Мiхал

Радзiшэўскi i Ян Маджарскi падпiсалi адпаведны кантракт, якi падцвер-

дзiў здачу фабрыкi ў арэнду “з усiмi вучнямi i варштатамi, што ў ей зна-

ходзяцца” за “дабрахвотна прапанаваную i ўзгоднёную плату … у суме

10 000 злотых польскiх штогод”. Маджарскi меў права “распараджацца

фабрыкантамi”, абавязваўся “не дапускаць нiякага свавольства, трымаць

iх у строгай дысцыплiне, злачынных караць, разбэшчаных i непадатлiвых

да выпраўлення выдаляць”, а таксама самастойна выплочваць працаўнi-

кам “кармавыя грошы… без усялякiх прэтэнзiй да княжаскай казны”.

Пры ўзнiкненнi неабходнасцi ў прыёме на мануфактуру новых работнiкаў,

Маджарскаму было прадпiсана “прымаць ў рамяство… iншых панскiх

падданых, абы яны былi цвярозымi i не выклiкалi падазрэнняў, а з лiку

чужых нiкога не прымаць”9. Першапачаткова дамова была заключана тэр-

мiнам на адзiн год, але штогод прадоўжвалася.

У канцы 1770-х гг. Ян Маджарскi перадаў кiраўнiцтва мануфакту-

рай i права яе арэнды свайму сыну Лявону10, якi, як бачна, ужо дасягнуў

неабходнай майстэрскай i творчай сталасцi, каб паспяхова прадоўжыць

сямейную справу, спачатку, верагодна, пад наглядам бацькi, а потым –

самастойна. Магчыма, адной з прычын перадачы ўсiх паўнамоцтваў на

мануфактуры Лявону была i тая, што Ян Маджарскi збiраўся здзеснiць

вандроўку ў Стамбул, што ў тыя часы было справай няхуткай i дастаткова

небяспечнай.  Вандроўка адбылася ў 1780 г., яе галоўнай мэтай быў

вышук i збiранне дакументаў (сапраўдных цi фiктыўных), якiя маглi б

стаць сведчаннем высакароднага паходжання продкаў Маджарскiх11. Ян

Маджарскi марыў аб узвядзеннi сябе i сваiх нашчадкаў у шляхецкае сас-

лоўе, а працэс набiлiтацыi, акрамя прызнання высокiх заслуг суiскаль-

нiка, вымагаў i дакументальнага падцверджання. 

Мара майстра здзейснiлася. У 1790 г. “за развiцце раместваў у дзяр-

жаве” род Маджарскiх быў набiлiтаваны – узведзены ў шляхецкае сас-

лоўе, атрымаў герб “Дар”, акрамя таго, у 1792 г. Лявон Маджарскi быў

адораны пасадай ротмiстра Навагрудскага ваяводства i ганаровым тыту-

лам каралеўскага камергера12.

Апошняя згадка ў дакументах пра Яна Маджарскага датуецца

1796 г.13 Верагодна, хутка неўзабаве пасля гэтага ён памер, як бачна, у

дастакова сталым па тых часах узросце. Калi дапусцiць, што на момант

прыезду ў Станiслаў майстру было не менш за дваццаць – дваццаць пяць

гадоў (нагадаем, што дакладная дата нараджэння Яна Маджарскага не

высветлена) i дадаць тыя гады, што ен працаваў у Рэчы Паспалiтай (прык-

ладна з 1750-х гг.), атрымлiваецца крыху болей за шэсцьдзесят гадоў.

Месца пахавання Яна Маджарскага невядома, хаця вiдавочна, гэта

мог быць бернардынскi касцел святога Антонiя ў Слуцку, у якiм у 1811 г.

быў пахаваны Лявон Маджарскi. На жаль, храм да нашых дзён не захаваўся.

Лявон Маджарскi падаўжаў арэндаваць слуцкую мануфактуру да

1807 г., арэнда фабрыкi была выгаднай справай, нягледзячы на выплату

вялiкiх грашовых сум у княжаскую казну. I толькi з канца XVIII ст. да-

ходы Лявона Маджарскага iстотна знiзiлiся, а мануфактура паступова па-

чала прыходзiць у заняпад. Гэта было абумоўлена агульнадзяржаўным

крызiсам у галiне вытворчасцi кунтушовых паясоў, якi быў выклiканы

палiтычнай гiсторыяй Рэчы Паспалiтай, а менавiта яе гвалтоўнымi па-

дзеламi ў 1772, 1793 i 1795 гг. памiж суседнiмi дзяржавамi – Расiяй, Пру-

сiяй i Аўстрыяй. Беларускiя землi былi ўключаны ў склад Расiйскай

iмперыi – цэнтралiзаванай краiны з моцнай вярхоўнай уладай, якая адразу

пачала праводзiць палiтыку, накiраваную на нiвелiроўку мясцовых асаб-

лiвасцей, канчатковай мэтай якой было зблiжэнне i злiцце новага краю з

уласна расiйскiмi рэгiенамi. Адным са шматлiкiх мерапрыемстваў гэтай

палiтыкi стала забарона шляхце насiць нацыянальны кунтушова-жу-

панны строй, неад’емнай часткай якога быў шаўковы пояс. У такiх умо-

вах попыт на прадукцыю персiярань iмклiва падае.

Пра складанае становiшча мануфактуры i свае жаданне адмовiцца

ад арэнды прадпрыемства Лявон Маджарскi дакладаў радзiвiлаўскай ад-

мiнiстрацыi ў 1792 г. i ў 1795 г.14 Майстра ўтрымлiвала толькi тое, што

княжаская казна мела перад iм доўг на вялiкую суму грошай: у 1805 г. ён

складаў 234 564 злотых 10 грошай15. Для пагашэння доўгу ў лiстападзе

1807 г. з уладанняў князя Дамiнiка Геранiма Радзiвiла (1786–1813), спад-

каемцы Караля Станiслава Радзiвiла, Лявону Маджарскаму ў трохгадо-

вую арэнду быў дадзены маентак Манькаў, пасля чаго Маджарскi

адмовiўся ад фiнансавых прэтэнзiй да князя i завяршыў арэнду фабрыкi16.

Пасля адмовы Лявона Маджарскага ад кiраўнiцтва i арэнды, ману-

фактура перайшла пад нагляд радзiвiлаўскай адмiнiстрацыi, якая прад-

прымала адчайныя спробы рэанiмiраваць вытворчасць, якiя, аднак,

поспеху не мелi: арэндатары фабрыкi часта мянялiся, падалi аб’емы выт-

ворчасцi, пагаршалася якасць вытканых паясоў, фабрыка няўмольна ру-

халася да заняпаду. У 1846 г. легендарнае слуцкае прадпрыемства знiкла17.

За працяглы час iснавання дзейнасць слуцкай фабрыкi не была роў-

най – яна ведала перыяды ўздымаў i перажывала крызiсы. Але самыя знач-

ныя поспехi i дасягненнi прадпрыемства прыйшлiся на час, калi яго ўзна-

чальвалi Ян i Лявон Маджарскiя – на 1762–1807 гг. Менавiта тады нама-

ганнямi Маджарскiх на мануфактуры быў распрацаваны адметны мастацкi

стыль слуцкiх паясоў, якi арганiчна злучыў традыцыi ўсходнега i заходне-

еўрапейскага мастацтва з элементамi беларускай мастацкай культуры. 

З паясоў усходнiх была цалкам запазычана агульная кампазiцый-

ная структура слуцкага пояса, якая заставалася нязменнай на ўсiм пра-

цягу дзейнасцi персiярнi. Пояс складаецца з трох выразна абазначаных

кампанентаў – двух роўнавялiкiх канцоў (iх яшчэ называюць “галовамi”)

i выцягнутай цэнтральнай часткi – так званага “сярэднiка”18. Палi галоў

i сярэднiка па перыметры акантаваны арнаментальнымi бардзюрамi-

шлячкамi, прычым шлячкi, што iдуць уздоўж тканiны, заўседы шырэй-

шыя за папярочныя. 

14 J. Chruszczyńska, Op. cit., s. 325.
15 НГАБ, ф. 694, воп. 2, спр. 7430, л. 83–88.
16 T. Mańkowski, Op. cit., s. 44.
17 J. Chruszczyńska, Op. cit., s. 302.
18 T. Mańkowski, Op. cit., s. 2.



Сярэдняя даўжыня слуцкага пояса вагаецца ад трох да чатырох з

паловай метраў, шырыня – прыкладна 30–35 сантыметраў. Адносна агуль-

ных памераў пояса параўнаўча невялiкай зʼяўляецца вышыня галоў – у

сярэднiм каля 20 сантыметраў19. Канцы слуцкiх паясоў звычайна аздоб-

лены прышыўнымi махрамi, якiя надаюць мастацкаму вобразу выраба за-

вершанасць. Махры маюць выгляд або паасобку звiсаючых нiтак, або

нiтак, падзеленых на пасмы i зaмацaваных папярочнай нiткай, дзякуючы

чаму ў верхняй частцы махроў утваралася сваеасаблiвая плеценая “ра-

шэцiстая” кампазiцыя. Даўжыня махроў, як правiла, складае ад паловы

да двух трэцяў вышынi галавы пояса разам са шлячкамi.

Паводле тэхнiчных асаблiвасцей стварэння малюнка слуцкiя паясы

падзяляюцца на: аднабаковыя аднавонкавыя, яны маюць вонкавы i адва-

ротны бакi; аднабаковыя двухвонкавыя, яны таксама маюць вонкавы i ад-

варотны бакi, але паловы пояса па шырынi лiцавога боку адметныя па

колеры; двухбаковыя двухвонкавыя – кожны бок вонкавы; двухбаковыя

трохвонкавыя, яны таксама не маюць адваротнага боку, але па колеры ад-

рознiваюцца толькi паловы аднаго вонкавага боку; двухбаковыя чатырох-

вонкавыя – кожная з паловаў абодвух бакоў выкарыстоўвалася як вонкавая20.

Самым распаўсюджаным i дасканалым вiдам слуцкiх паясоў

зʼяўляецца двухбаковы чатырохвонкавы пояс. Прыгадаем, што ў Рэчы

Паспалiтай кунтушовыя паясы насiлi склаўшы па даўжынi напалову (рад-

зей – у тры складаннi). Такiм чынам, двухбаковы чатырохвонкавы слуцкi

пояс можна было павязваць у розных жыццевых сiтуацыях i з рознымi,

адметнымi па колеры касцюмамi. У залежнасцi ад выкарыстання таго цi

iншага каляровага боку, пояс мог выступаць i як святочны, i як штод-

зенны, i як “жалобны”.

Усходняя традыцыя была захавана i ў асноўных прынцыпах арна-

ментальнай дэкарацыi слуцкiх паясоў: у галовах пояса размяшчалi некалькi

аднолькавых выяў стылiзаваных квiтнеючых раслiн цi кветкавых медалье-

наў, поле сярэднiка трактавалася як аднастайная прастора: гладкая, неар-

наментаваная; затканая суцэльным геаметрычным цi раслiнным арнамен-

там з дробным малюнкам; вырашаная ў выглядзе папярочных палос i iнш.

Дэкор шлячкоў меў выгляд кветкавай гiрлянды або раслiннага бегунка. У

19 Сярэднiя памеры вызначаны на падставе вывучэння калекцый слуцкiх паясоў, што збе-
рагаюцца ў музейных зборах Беларусi, Польшы, Украiны, Лiтвы i Расii.
20 Г.В. Казарновская, Технология слуцких поясов на современном ткацком оборудовании,
Художественная культура армянских общин на землях Речи Посполитой. Материалы
Международной научной конференции (Минск, 9–11 октября 2012), сост. И.Н. Скворцова,
Минск 2013, с. 218.



першае дзесяцiгоддзе дзейнасцi мануфактуры колькасць раслiнных ма-

тываў на канцах пояса магла даходзiць да трох цi чатырох, але ўжо з канца

1760-х гг. iх лiчба абмяжоўваецца двума, i застаецца такой да завяршэння

працы прадпрыемства. 

Выяўленчай мове слуцкiх паясоў перыяду росквiту мануфактуры

(1770–1790-я гг.) ўласцiвы адначасова i пэўная ўстойлiвасць дэкаратыўна-

арнаментальных матываў на канцах паясоў, у сярэднiку, на шлячках-бар-

дзюрах, i вялiкая разнастайнасць iх спалучэнняў у вырабах. Тлумачучы

гэта, польская даследчыца Ядзвiга Хрушчыньска ў 1992 г. выказала гiпо-

тэзу, што на мануфактуры, хутчэй за ўсе, былi распаўсюджаны падрых-

тоўчыя эскiзы, зробленыя не для цэлага пояса адразу, а толькi для яго

пэўных частак – галоў, рапортаў сярэднiка, шлячкоў, якiя ў залежнасцi ад

неабходнасцi маглi кампанавацца разам, у адзiн выраб, у шматлiкiх i раз-

настайных варыянтах21. Гэта версiя падаецца праўдзiвай, хаця дакумен-

тальных доказаў ёй няма, – у лiстападзе 1812 г. слуцкая фабрыка была

практычна цалкам зруйнавана i спустошана рускiмi войскамi з армii ад-

мiрала Чычагава22, як бачна, тады загiнулi i альбомы ўзораў, якiя абавяз-

кова павiнны былi быць на прадпрыемстве.

Шматварыянтнасць злучэнняў у вырабах слуцкай мануфактуры

пазнавальных, устойлiвых тыпаў арнаментацыi галоў, сярэднiка i шлячкоў

стала прычынай, што пры стварэннi тыпалогii арнаментальных матываў

слуцкiх паясоў падаецца мэтазгодным разглядаць дэкаратыўна-арнамен-

тальныя матывы вышэйпералiчаных частак слуцкiх паясоў паасобна. 

Найбольшае распаўсюджанне ў навуцы атрымаў прыем тыпалогii

слуцкiх паясоў паводле кампазiцый i дэкаратыўных раслiнна-кветкавых

матываў, змешчаных у полi галоў23. Прычым, важна адзначыць, што ад-

зiнай, агульнапрынятай тыпалогii не iснуе. Кожны з даследчыкаў, хто зай-

маўся гэтай праблемай, выпрацоўваў i прапаноўваў уласную класiфi-

кацыю-тыпалогiю.

21 Цыт. па: Э. Арлiньска-Мяноўска, Калекцыя тэкстыльных паясоў у зборах Нацыяналь-
нага музея ў Варшаве, Слуцкiя паясы i лiтургiчнае адзенне са збораў Нацыянальнага
музея ў Варшаве i Нацыянальнага мастацкага музея Рэспублiкi Беларусь. Каталог вы-
стаўкi 5 лiстапада 2014 – 6 красавiка 2015 г. Мiнск, аўт. тэкстаў, складальнiкi Э. Арлiнь-
ска-Мяноўска [i iнш.], Мiнск 2014, с. 16–17.
22 J. Chruszczyńska, Op. cit., s. 301.
23 Напрыклад: T. Mańkowski, Op. cit., s. 38, 43; Л.І. Якунiна, Слуцкiя паясы, Мiнск 1960,
с. 29, 31; M. Taszycka, Polskie pasy kontuszowe, Kraków; Wrocław 1985, s. 61; M. Kalamajska-
Saeed, Polskie pasy kontuszowe, Warszawa 1987, s. 14–24; J. Chruszczyńska, Op. cit., s. 303–304;
I.М. Скварцова, Да пытання аб несiгнатурнай атрыбуцыi слуцкiх паясоў, Паведамленнi
Нацыянальнага мастацкага музея Рэспублiкi Беларусь, вып. 3, Мiнск 2001, с. 24–35.



У залежнасцi ад канкрэтных навуковых задач, якiя стаялi перад

даследчыкам, колькасць арнаментальных тыпаў, вызначаных у прадукцыi

слуцкай мануфактуры, можа дастаткова iстотна адрознiвацца. Пры мэце

стварэння абагуленай сiстэматызацыi кампазiцый, узораў i арнаментаў

слуцкiх паясоў, колькасць вылучаных тыпаў абмяжоўваецца двума-

трыма, калi вызначаюцца толькi галоўныя, прынцыповыя кампазiцыйныя

i выяўленчыя адрознасцi, а астатнiя не прымаюцца да ўвагi.

Калi ж даследчык мае мэту вырашэння канкрэтных навукова-

практычных праблем, звязаных з вывучэннем, атрыбуцыяй i экспертызай,

каталагiзацыяй слуцкiх паясоў, то папярэдняе ўважлiвае вызначэнне ад-

розных тыпаў дэкору становiцца галоўным навуковым iнструментам для

далейшых даследаванняў, i ў гэтым выпадку кожная адрознасць з’яўля-

ецца iстотнай, што, адпаведна, спрыяе вылучэнню большай колькасцi дэ-

каратыўна-арнаментальных тыпаў, прычым у кожным з адасобленых

тыпаў звычайна таксама адрознiваюць шэраг дастаткова ярка выяўленых

варыянтаў – сваеасаблiвых “падтыпаў”.

Мы прапаноўваем наступную аўтарскую тыпалогiю дэкаратыўна-

арнаментальных матываў слуцкiх паясоў, якая была неаднойчы апрабi-

равана ў час навуковых атрыбуцый i экспертыз кунтушовых паясоў i iх

фрагментаў з музейных збораў i прыватных калекцый Беларусi, а таксама

з фондаў Музея ўкраiнскага народнага дэкаратыўнага мастацтва ў Кiеве

i Львоўскага гiстарычнага музея. 

Арнаментальныя матывы галоў слуцкiх паясоў выразна падзяля-

юцца на шэсць асноўных дэкаратыўных тыпаў: “карумфiль”, “сухарык”,

“кiтайскае воблачка”, “уквечаны пень”, “букет” i “вянкова-медальенны”.

Назвы трох першых тыпаў гiстарычныя, вядомыя з дакументальных кры-

нiц, тры апошнiя найменнi – сучасныя, асацыятыўныя з выявамi. 

Кожны з гэтых тыпаў, у сваю чаргу, мае шэраг дастаткова ярка ад-

розных варыянтаў, асобныя з якiх могуць прэтэндаваць нават на вылу-

чэнне ў самастойны тып. 

Адным з першых дэкаратыўна-арнаментальных матываў, распра-

цаваных на мануфактуры пад уплывам узораў персiдскiх паясоў, быў “ка-

румфiль”24. Яго назва ўтварылася ад скажонага турэцкага слова

“гваздзiк”, – двукхратны паўтор стылiзаванага, але пазнавальнага адлюс-

травання гэтай кветкi, якая “вырастае” з невялiкага пагорачка, складае

асноўны матыў кампазiцыi. Выява гваздзiка строга сiметрычная, вось сi-

метрыi праходзiць праз сцябло кветкi (мал. 1).

Пад натхненнем ад арнаментацыi персiдскiх i кiтайскiх паясоў быў
створаны дэкаратыўны тып “сухарык”25. Яго найменне таксама ўзнiкла
ад скажонага турэцкага слова, што перакладаецца як “расада”. Кампазi-
цыя матыва ўтвараецца двукратным адлюстраваннем строга сiметрычнай
вытанчанай раслiнкi з дастаткова дробнымi кветкамi i вузкiмi зубчастымi
лiсцiкамi (мал. 2).

Творчыя эксперыменты з матывамi “карумфiль” i “сухарык”
спрыялi стварэнню некалькiх дастаткова адметных варыянтаў арнамен-
тацыi, якiя, захоўваючы тыпалагiчную блiзкасць з першаўзорамi, харак-
тарызуюцца шэрагам адрозных рыс, найперш, сваеасаблiвай трактоўкай
кветак на раслiнах, у вынiку чаго традыцыйны ўсходнi гваздзiк транс-
фармуецца ў мясцовы васiлек – валошку (мал. 3), якая можа выяўляцца
ў фас i профiль, i ў пышнай квеценi, i як сцiплы бутон; або з’яўленнем у
раслiны далiкатных карэньчыкаў.

Мал. 1. Слуцкi пояс тыпу “карумфiль”. Фрагмент. 1780-я – 1807 гг.

Музей старажытнабеларускай культуры НАН Беларусi, Мiнск

__________________________________________________________________

25 M. Kalamajska-Saeed, Op. cit., s. 21.

Мал. 2. Слуцкi пояс тыпу “сухарык”. 1770-я – 1790-я гг.

Мiнскi абласны краязнаўчы музей ў г. Маладзечна



На прыканцы XVIII – у першыя дзесяцiгоддзi XIX ст. на слуцкай ма-

нуфактуры шырока выкарыстоўваўся яшчэ адзiн дастаткова самастойны

арнаментальны матыў аздобы канцоў паясоў, якi вытанчанасцю свайго ма-

люнка аддалена нагадвае дэкаратыўны тып “сухарык” пры вiзуальным па-

дабенстве адлюстраванай раслiны да квiтнеючага лену (мал. 4).

Мал. 3. Слуцкi пояс тыпу “карумфiль” з выявай валошкi. Фрагмент. Слуцк.

1780-я – 1807 гг. Нацыянальны гiстарычны музей Рэспублiкi Беларусь, Мiнск



Персiдскiя паясы з выявамi арнаментальна-кветкавых медальенаў

на канцах паслужылi прыкладам для стварэння на слуцкай фабрыцы дэ-

каратыўнай кампазiцыi “вянкова-медальённага” тыпу. Яна ўтворана двух-

разовым паўтарэннем сiметрычнага адлюстравання выцягнутага па

вертыкалi вянка, сплеценага з дробных, на доўгiх ножках, кветак кшталту

гваздзiчкоў, валошак цi рамонкаў. Злева i справа ад вянкоў адлюстраваны

Мал. 4. Слуцкi пояс тыпу “сухарык” з выявай лёну. Фрагмент.

1780-я – 1807 гг. Нацыянальны мастацкi музей Рэспублiкi Беларусь, Мiнск

Мал. 5. Слуцкi пояс “вянкова-медальённага” тыпу. Фрагмент.

1780-я – 1807 гг. Нацыянальны мастацкi музей Рэспублiкi Беларусь, Мiнск



траўныя сцяблiнкi, якiя плаўна загiнаюцца па сiлуэту блiжэйшага вянка.

Прамежак мiж сцяблiнкамi запоўнены драбнюткiмi выявамi кветак i

лiсця, скампанаванымi па прынцыпу крыжова-рамбiчнага арнамента.

Сцяблiнка з мяцёлачкамi на канцах, звернутымi ў адваротны бок адносна

блiжэйшай цэнтральнай, i палова геаметрызаванага раслiннага арнаменту

адлюстроўваюцца i з другога боку вянкоў. Разам з цэнтральнай сцяблiн-

кай i арнаментам яны ўтвараюць своеасаблiвае атачэнне – акантоўку

вянка (мал. 5). Выявы сiметрычныя адносна i вертыкальнай, i гарызан-

тальнай восi сiметрыi.

Гэты матыў быў адным з улюбеных на слуцкай мануфактуры. На

працягу дзейнасцi прадпрыемства ён атрымаў развiцце ад форм адносна

простых, маючых вiдавочныя паралелi з дэкорам арыентальнага тэк-

стылю, да арнаментацыi складанай, шматкампанентнай, толькi вельмi ад-

далена суадноснай з усходнiмi прататыпамi.

Усходняе паходжанне вызначае i наступны дэкаратыўны тып слуц-

кiх паясоў – “кiтайскае воблачка”. Яго назва ўтварылася дзякуючы хва-

лiстай стужцы, што акаляе адлюстраванне ўквечанай раслiны. Стужка

падобная да выцягнутага ланцужка воблачкаў26 – аднаго з частых упры-

гажэнняў кiтайскага мастацкага тэкстылю i парцаляны. 

У гэтым тыпе дэкору яскрава вылучаюцца тры розныя варыянты,

утвораныя двухразовым паўторам:

- арнаментальнай кампазiцыi ў выглядзе сiметрычнай раслiны з чатырма

пышнымi кветкамi на бакавых сцяблiнах i двума меншымi на цэнтраль-

най, заключанай у суцэльны медальен хвалiстай стужкi;

- сiметрычнай кветкавай гронкi з пяццю дамiнуючымi кветкамi – большай

цэнтральнай i крыху меншымi за яе бакавымi, якiя кампануюцца на вяр-

шынях iлюзорнага ромба. Зверху i знiзу раслiна ахiнаецца “воблачка-

вымi” стужкамi-рукавамi;

- асiметрычнай ўквечанай раслiны з гнуткiмi сцяблiнкамi i трыма дамi-

нуючымi кветкамi, вакол якой адлюстраваны тры “разарваных” лан-

цужкi хвалiстай стужкi, таксама асiметрычныя (мал. 6). 

Паясы тыпу “кiтайскае воблачка” выраблялiся на слуцкай мануфак-

туры толькi ў час кiраўнiцтва Яна Маджарскага – не пазней 1770-х гг.27

Цiкава, што на некаторых паясах з такiм дэкорам побач з дамiнуючымi

кветкава-стужкавымi матывамi адлюстроўваюцца невялiчкiя, амаль схе-

матычныя выявы людзей, жывел i птушак.

26 T. Mańkowski, Op. cit., s. 21, 38.
27 И. Скворцова, К вопросу о датировке слуцких поясов.., с. 195.



У адрозненне ад папярэдне пералiчаных тыпаў, якiя ў той цi iншай

ступенi арыентавалiся на ўсходнi мастацкi тэкстыль, пры распрацоўцы

кампазiцый дэкаратыўнага тыпу “букет” у сiметрычны выяўленчы матыў

з адлюстраваннем некалькiх, сабраных у пучок, уквечаных раслiн, уводзi-

лiся элементы, запазычаныя з еўрапейскiх мастацкiх стыляў, найперш –

моцна стылiзаваныя выявы кветак кшталту пiвоняў, лотацяў, лiлей, i дэ-

каратыўных падставакi-ваз, у якiх раслiны змяшчаюцца (мал. 7). 

Адметнае месца сярод iншых матываў галоў займаюць кампазiцыi

тыпу “уквечаны пень”. Гэты тып дэкору не мае прамых аналогiй нi ва

340

Славістична збірка, вип. І____________________________________________________________________________________

Мал. 6. Слуцкi пояс тыпу “кiтайскае воблачка”, трэцi варыянт дэкору.

1760-я гг. Музей ўкраiнскага народнага дэкаратыўнага мастацтва, Кiеў

Мал. 7 Слуцкi пояс “букетавага” тыпу. 1780-я – 1807 гг.

Музей ўкраiнскага народнага дэкаратыўнага мастацтва, Кiеў



ўсходнiм, нi ў заходнееўрапейскiм тэкстылi. Адно з дамiнуючых месцаў

у iм належыць выявам сухiх, “выкарчаваных” пнёў, з якiх выбiўся малады

парастак, што расквiтнеў дзвюма вялiкiмi пышнымi кветкамi. У гэтым

тыпе вылучаюцца два адрозныя варыянты:

- матыў будуецца з двухразовага паўтору пня, парастка i кветак, якiя кампану-

юцца “ланцужком” па вертыкальнай восi: пень – парастак – кветкi (мал. 8);

Мал. 8. Слуцкi пояс тыпу “уквечаны пень”, першы варыянт дэкору.

1780-я – 1807 гг. Львоўскi iстарычны музей



- двойчы паўтараецца наступнае адлюстраванне: два гнуткiя парасткi, ук-

вечаныя буйнымi моцна стылiзаванымi кветкамi, прарастаюць з засох-

лых пнеў, тонкiя сцяблiны парасткаў пераплятаюцца мiж сабой, праз

кропкi iх перасячэнняў праходзiць вертыкальная вось сiметрыi (мал. 9).

Арнаментальна-пластычныя рашэннi дэкору сярэднiка i бардзюраў

слуцкiх паясоў, у параўнаннi з кампазiцыямi канцоў, адрознiваюцца

значна большай кансерватыўнасцю, амаль цалкам паўтараючы ўсходнiя

першаўзоры. Арнаментацыя поля сярэднiка зводзiцца да трох асноўных

варыянтаў, кожны з якiх меў некалькi асобных мадыфiкацый. 

Першы запазычаны з персiдскага тэкстылю, ён мае назву “карпавай

лускi”, якую вiзуальна нагадвае сваiм малюнкам. На слуцкай мануфак-

туры выкарыстоўвалi i класiчны арнамент гэтага вiду, i ўскладнены – з

павялiчаным памерам “лускавiнак” i кампаноўкай унутр кожнай з iх

выявы маленькай стылiзаванай кветкi або трохлiснiка. 

Другi варыянт дэкаратыўнага вырашэння сярэднiка ў выглядзе па-

пярочных палос роўнай або прыкладна роўнай шырынi таксама мае ўс-

ходняе паходжанне. Ен актыўна выкарыстоўваўся на прадпрыемстве

Слуцка. У першыя два дзесяцiгоддзi дзейнасцi мануфактуры перавага ад-

давалася або гладкiм, папярочным палосам, акаймленым па даўжынi бе-

ражкамi ў выглядзе ланцужка маленькiх ромбаў, прастакутнiкаў, цi тонкай

хвалiстай стужкi; палосы маглi быць i манахромнымi, i двух адметных

колераў. Або чаргаванню двух папярочных палос – адной гладкай з вуз-

кiмi арнаментаванымi беражкамi i другой запоўненай раслiнна-кветкавым

бегунком розных кшталтаў. 

Паступова разнастайных мадыфiкацый дэкору сярэднiка папя-

рочна-паласатага варыянту становiцца значна больш, асаблiва пасля пе-

раходу слуцкай мануфактуры пад кiраўнiцтва Лявона Маджарскага. Гэта

арнаментацыя ў выглядзе манахромных палос, канцы якiх акцэнтаваны

папераменнымi адлюстраваннямi рамбiчных i абстрактна-геаметрычных

форм. Гэта дэкор, пабудаваны на рытмiчным паўторы двух арнаментава-

ных палос, адна з якiх заткана раслiнным бегунком, а другая – геамет-

рычным цi абстрактна-геаметрычным арнаментам. Гэта таксама шырокi

спектр ускладненых арнаментальных сiстэм, пабудаваных на паўтарэннi

рапортаў з трох цi чатырох папрочных палос рознай шырынi, затканых

раслiннымi, геаметрычнымi цi абстрактна-выяўленчымi адлюстраваннямi

разнастайных кшталтаў.

Трэцi варыянт дэкору сярэднiка сустракаецца ў вырабах слуцкай

персiярнi дастаткова рэдка. Ен мае выгляд манахромнага поля, праз роў-

Мал. 9. Слуцкi пояс тыпу “уквечаны пень”, другi варыянт дэкору.

1770-я – 1790-я гг. Слуцкi краязнаўчы музей

ныя прамежкi ўпрыгожанага радамi вялiкiх кружкоў. Кружкi кожнага

наступнага раду размяшчаюцца адносна кружкоў папярэднега ў шахмат-

ным парадку.

Дэкаратыўнае аздабленне шлячкоў-бардзюраў слуцкiх паясоў звы-

чайна вырашаецца наступным чынам. Папярочныя шлячкi, якiя абмяжоў-

ваюць вышыню кампазiцыi галавы пояса, затканыя раслiнным бегунком.

У выпадках, калi поле сярэднiка таксама мае палосы з раслiнным бегун-

ком, то выгляд такой паласы i шлячка будзе цалкам супадаць. Прадольныя

шлячкi пояса, шырэйшыя за папярочныя, аздабляюцца або суцэльнымi

хвалiстападобнымi кветкава-раслiннымi гiрляндамi або перарывiстымi

адлюстраваннямi раслiнных атожылкаў з дробнымi кветкамi, якiя на пэў-

най адлегласцi таксама ўспрымаюцца як часткi рытмiчнай гiрлянды. Па-

пярочныя i прадольныя шлячкi-бардзюры заўседы акантаваны беражкамi

з геаметрычным арнаментам, як правiла, у выглядзе адзiнарных цi двай-

ных ланцужкоў чатырохкутнiкаў.

Слуцкiя паясы i iх фрагменты, створаныя ў розныя перыяды дзей-

насцi мануфактуры, захавалiся ў музейных фондах i прыватных калек-

цыях многiх краiн. Надзвычай цiкавымi зборамi паясоў валодаюць Музей

ўкраiнскага народнага дэкаратыўнага мастацтва ў Кiеве i Львоўскi гiста-

рычны музей, за прадастаўленую магчымасць працы з калекцыямi якiх

хацелася б выказаць шчырую ўдзячнасць супрацоўнiкам гэтых музеяў.


